Հավելված N1
Հայաստանի Հանրապետության կառավարության 2018 թվականի
____________  «     » -ի
N      արձանագրային որոշման
 «ՍԵՎԱՆ» ԱԶԳԱՅԻՆ ՊԱՐԿԻ ԲԱՐԵՓՈԽՈՒՄՆԵՐԻ ԵՎ ԶԱՐԳԱՑՄԱՆ ՌԱԶՄԱՎԱՐՈՒԹՅՈՒՆ
I. ՄՇԱԿՈՂ ՄԱՐՄԻՆԸ
1. «Սևան» ազգային պարկի բարեփոխումների և զարգացման ռազմավարությունը (այսուհետ` Ռազմավարություն) մշակվել է Հայաստանի Հանրապետության բնապահպանության նախարարության կողմից: 

II.  ՀԱՄԱՌՈՏ ՆԿԱՐԱԳԻՐԸ 
2. Ռազմավարության հիմնական նպատակը «Սևան» ազգային պարկի (այսուհետ` Պարկ) արդյունավետ կառավարման համակարգի ձևավորման ուղղությամբ բարեփոխումների և զարգացման ռազմավարական ուղղությունների ներկայացումն է, որի հիմքում ընկած է տնտեսական և բնապահպանական շահերի հավասարակշռմամբ` ներդրումների ներգրավման միջոցով տարածքում տնտեսական ակտիվության բարձրացման և զբոսաշրջության զարգացման ապահովումը: Սույն Ռազմավարությունում ամրագրվում են Սևանա լճի զբոսաշրջային հնարավորությունների ընդլայնման և զբոսաշրջության սեզոնի երկարաձգման նպատակով հիմնական ռազմավարական ուղղությունները:
3. Սևանա լճի հետ կապված ցանկացած ռազմավարության, գործողության և ծրագրի կազմման և իրականացման հիմքում պետք է ընկած լինի երեք գլխավոր սկզբունքի պահպանությունը, այն է լճի` 
1) ռեսուրսի սահմանափակ լինելը,
2) ազգային անվտանգության և ռազմավարական նշանակությունը,
3) էկոլոգիական հավասարակշռության վերականգնումը և պահպանումը:
4. Սևանա լճի առողջացման և ամբողջ էկոհամակարգի պահպանման ու բարելավման գործը կառավարվում է պետական մակարդակով։ Սևանի պահպանությունը և լիճը որպես էկոլոգիապես հավասարակշռված համակարգ գալիք սերունդներին փոխանցելը համազգային հիմնախնդիր է։
III. ԽՆԴԻՐՆԵՐԸ
5. Սևանա լիճը իր ֆիզիկական, քիմիական, կենսաբանական ցուցանիշներով համարվում է քաղցրահամ բարձրորակ բնական ջրավազան և այդ տեսակետից՝ ՀՀ ազգային անվտանգության և ռազմավարական գերակա նշանակություն ունեցող բնական պաշար: 
6. Հիմնական խնդիրներն են.
1) համալիր միջոցառումների ներդրմամբ Սևանա լճի մակարդակի իջեցման կանխարգելումը և լճի մակարդակի օրենքով սահմանված չափով բարձրացման ապահովումը՝ որպես լճի ջրի նախկին քանակական և որակական ցուցանիշների վերականգնման և էվտրոֆիկացիայի կանխարգելման նախապայման,
2) լճի` որպես ազգային և տարածաշրջանային նշանակության քաղցրահամ ջրի օգտագործման աղբյուրի պահպանության ապահովումը,
3) լճի ջրհավաք ավազանի էկոհամակարգի էկոլոգիական հավասարակշռության վերականգնումը և բնականոն ներդաշնակ զարգացման և կայուն օգտագործման ապահովումը,

4) Սևանա լճի և դրա ջրհավաք ավազանում բնօգտագործման նորմավորման ու կանոնակարգման միջոցով լճի էկոհամակարգի և դրա առանձին բաղադրիչների վրա անթրոպոգեն բացասական ներգործությունների (այդ թվում՝ աղտոտվածության) նվազեցումը, դրանց հետագա դեգրադացիայի կանխարգելումը,
5) լանդշաֆտային ու կենսաբանական բազմազանության, հազվագյուտ, էնդեմիկ (իշխան, կողակ, բեղլու)  և տնտեսական բարձրարժեք տեսակների պահպանման, վերականգնման և վերարտադրման ապահովումը, 
6) լճում ձկան և խեցգետնի արդյունագործական պաշաների ավելացում, կայունության ապահովումը, 

7) օտարածին բուսական և կենդանական տեսակների ներմուծման, աճեցման և բազմացման կանխարգելումը,

8) արդյունագործական ձկնորսության կարգի վերանայումը, 
9) կայուն արդյունագործական որսի իրականացումը և վերահսկումը, 

10) պատասխանատու արդյունագործական ձկնորսության համակարգի ներդրումը
11) ապօրինի ձկնորսության դեմ պայքարի արդյունավետության բարձրացումը,
12) Պարկում առկա ինքնակամ շենք-շինությունների, ապօրինի զավթած հողատարածքների հարցի կարգավորումը, 

13) ջրի տակ մնացած շենք-շինությունների ապամոնտաժումը, 
14) ջրածածկ և ջրածածկման ենթակա անտառտնկարկների մաքրումը,
15) Պարկի կառավարման պլանի բացակայությունը
16) ջրօգտագործման արդյունավետ համակարգի ստեղծումը,
17) Պարկի տարածքների համալիր քաղաքաշինական նախագծերի և հատակագծերի բացակայությունը,
18)  ռեկրեացիոն (հանգիստ և տուրիզմ) տնտեսաճյուղի արդյունավետ զարգացումը,
19) տարածքի` որպես զբոսաշրջային և հանգստյան գոտու զարգացման ու ներդրումային գրավչության համար անհրաժեշտ իրավական (հարկային) միջավայրի ձևավորումը,

20) բնության և շրջակա միջավայրի վրա բացասական ազդեցություն ունեցող սուբյեկտների, այդ թվում` ինքնակամ շինությունների կանխման և անօրինական հողօգտագործողների, պայմանագրային պարտավորությունները չկատարող սուբյեկտների գործունեության բացառումը, 

21) հանրության համար առավել բարենպաստ շրջակա միջավայրի ստեղծումն ու պահպանումը,
22) կոշտ կենցաղային թափոնների կառավարման համակարգի ներդրումը՝ թափոնների (այդ թվում ընդերքօգտագործման) կայուն կառավարումը և շրջակա միջավայրի բարեկեցիկ արտաքին տեսքի ձևավորումը, 
23) ընդերքօգտագործման արդյունքում խախտված տարածքների կրճատումն ու վերականգնումը:
7. Խնդիրների լուծման բարդությունները պայմանավորված են մի շարք հանգամանքներով, մասնավորապես`
1) պետական բյուջեից կախվածությամբ,

2) զբոսաշրջային սեզոնի կարճ տևողությամբ,
3) հարկային արտոնությունների համակարգի բացակայությամբ,
4) թույլ տեխնիկական զինվածությամբ :
IV. ՌԱԶՄԱՎԱՐԱԿԱՆ ՈՒՂՂՈՒԹՅՈՒՆՆԵՐՆ ՈՒ ՆՊԱՏԱԿՆԵՐԸ
8. Պարկի բարեփոխումների և զարգացման նպատակով անհրաժեշտ է ձեռնարկել մի շարք առաջնահերթ միջոցառումներ: Անհրաժեշտ է  վերստին ուսումնասիրել հիմնախնդիրները, վերլուծել մինչ այդ կատարված աշխատանքները և վերանայել առաջնահերթությունները և գերակայությունները` ներառելով դրանք միջոցառումների ծրագրերում։ Սևանա լճի վերականգնման, պահպանման, վերարտադրման և օգտագործման, Պարկի գրավչության, տնտեսական ակտիվության բարձրացման, զբոսաշրջության զարգացման, հանգստի և զվարճանքի նոր օբյեկտների կառուցման համար առանձնացվել են հետևյալ ռազմավարական ուղղություններն ու նպատակները՝
1) Պարկի հեռանկարային զարգացում.
ա․ Պարկի հենքի վրա կենսոլորտային պահպանավայրի ստեղծում,

բ․
Պարկի կառավարման պլանի մշակում, 

գ․ ջրի տակ մնացած շենք-շինությունների ապամոնտաժում,

դ․ ջրածածկ և ջրածածկման ենթակա անտառտնկարկների մաքրում,

ե․ Սևանա լճի ջրհավաք ավազանում տեխնածին լանդշաֆտների վերականգնման՝ կուտակված ընդերքօգտագործման թափոնների վերամշակման, օգտահանման և խախտված հողատարածքների վերականգնման ծրագրերի մշակում,

զ․ Սևանա լճի և դրա ջրհավաք ավազանում սողանքային տարածքների գույքագրում, սողանքների մոնիտորինգի համակարգի մշակում։

2) Լճի կենսաբազմազանության պահպանությանը նպաստող կառավարչական, պահպանական և բիոտեխնիկական միջոցառումների մշակում ու ներդրում.

ա․ «Սևան» ազգային պարկ» ՊՈԱԿ-ի վարչական և գիտական պոտենցիալի ամրապնդում,
բ․Սևանա լճի գեոդեզիա, տեղագրություն, «Սևան» ազգային պարկի տարածքային գոտիների սահմանների ճշգրտում,
գ․ «Սևան» ազգային պարկի տարածքների պահպանության նպատակով նոր տեխնոլոգիաների ներդրում,

դ․ Սևանա լճում անհետացման եզրին գտնվող Սևանի կողակի վերարտադրության կազմակերպում,

ե․ արհեստական խութերի՝ րիֆերի ստեղծում,

զ. արհեստական ծովապատնեշների ստեղծման միջոցով առափնյա ծիծեռնակների գաղութային բնադրավայրերի պահպանում,

է․ Սևանա լճի ափամերձ գոտում այլընտրանքային էներգիայի կայանների ստեղծում։

3) Սևանա լճի պաշարների և կենսաբազմազանության հաշվառում, գույքագրում, տեղեկատվական բանկի թարմացում, մոնիտորինգի իրականացում.
ա․ գոյություն ունեցող տվյալների բազայի վերանայում մոնիտորինգի համար,

բ․ Սևանա լճի և նրա ջրհավաք ավազանի կենսաբազմազանության մոնիտորինգի իրականացում,

գ․ Սևանա լճի և նրա ջրհավաք ավազանի գետերի ջրերի էկոլոգիական մոնիթորինգի իրականացում, այդ թվում՝ հիդրոլոգիական, հիդրոքիմիական և հիդրոկենսաբանական,

դ. Սևանա լճի ավազանի օդերևութաբանական և գետնամերձ շերտի մթնոլորտային օդի որակի մոնիթորինգի իրականացում, այդ թվում՝ Սևանա լճի ավազանի գետնամերձ շերտի մթնոլորտային օդի որակի մոնիթորինգի, մթնոլորտային տեղումների և ձյան ծածկույթի որակի,

ե․Սևանա լճի ջրհավաք ավազանի հողերի որակի մոնիթորինգի իրականացում,

զ․ ձկան և խեցգետնի արդյունագործական պաշարների ուսումնասիրություն,
է․ Հազվագյուտ և անհետացող տեսակների մոնիտորինգի իրականացում (էնդեմիկ տեսակի ձկներ),

ը. Սևանա լճի ձկնատեսակների ձվադրավայրերի, ձվադրման գնացող վտառի և առանձնյակների ուսումնասիրություն,

թ․ Ազգային պարկի տնկարկների ծառածածկի մոնիտորինգի իրականացում։

4) «Սևան» ազգային պարկի հարակից համայնքների եկամտի աճին նպաստող և «Սևան» ազգային պարկի ֆինանսական կայունության ամրապնդումն անուղղակիորեն խթանող ոլորտների զարգացում․
ա․ Տուրիզմի զարգացում՝ զբոսաշրջության ժամանակակից պահանջներին համապատասխան հանգստի ձևերի կազմակերպում,

բ․ պատասխանատու արդյունագործական ձկնորսության կազմակերպում,

գ․ ցանցավանդակային ձկնաբուծություն, արհեստական (արոտավայրային) ձկնաբուծություն,

դ․ Էկոլոգիապես մաքուր արտադրության կազմակերպում,

ե․ «Սևան» ազգային պարկի տարածքում, օրգանական գյուղատնտեսական արտադրության կազմակերպում՝ ինտենսիվ այգիների հիմնում, ջերմատնային տնտեսությունների կառուցում,

5) Պարկի տարածքների համար քաղաքաշինական զարգացման ծրագրերի մշակում.

ա․ Սևանա լճի առափնյա երեք տարածքների (Լճաշեն-Ծովագյուղ, Շորժա-Վարդենիս, Մարտունի-Գավառ) զբոսաշրջային զարգացման հայեցակարգի և հատակագծի մշակում,

բ․ «Լճաշեն-Սևան հատվածը ներառող ծովափնյա ճեմուղու» կառուցում,

6) «Սևան» ազգային պարկի ճանաչելիության ընդլայնում.

ա․ ՎԵԲ կայքի բարելավում՝ պարբերաբար թարմացում, հետադարձ կապի ապահովում,  ճանաչվածության ընդլայնում սոցիալական այլ կայքերի միջոցով (Facebook, Twitter և այլն),

բ․ այցելուների երկու կենտրոնի ստեղծում Սևանում և Մարտունիում,

գ․ Զվարթնոց օդանավակայանում տեղեկատու պորտալի ստեղծում,

դ․ գրանցում գլոբալ ինֆորմացիոն ցանցերում (Google Earth, հյուրանոցներ և այլն),

գ․ լայֆսթրիմ տեսախցիկների տեղադրում՝ վերջրյա և ստորջրյա։
V. ՌԱԶՄԱՎԱՐՈՒԹՅԱՆ ԻՐԱԿԱՆԱՑՄԱՆ ՌԻՍԿԵՐԸ 
9. Սույն ռազմավարության իրականացման ռիսկեր են հանդիսանում՝

1) անհրաժեշտ նյութատեխնիկական և ֆինանսական միջոցների սղությունը,

2) կադրերի հոսունություն և մասնագիտական կարողությունների թույլ մակարդակը,

3) բնակչության իրազեկվածության ցածր մակարդակը,

4) հարակից համայքների զարգացման սոցիալ-տնտեսական ցածր մակարդակը,

5) կենսապաշարների վերաբերյալ ոչ բավարար տեղեկատվությունը։
10. Ռիսկերի հաղթահարման ուղղությամբ ռազմավարությունից բխող միջոցառումների ծրագրերում նախատեսված են գործողություններ, որոնք միտված են Պարկի տարածքում ներդրումային դաշտի գրավչության բարձրացմանը, զբոսաշրջային սեղոնի երկարաձգմանը, Պարկի հարակից համայնքների սոցիալ-տնտեսական վիճակի բարելավմանը, ՊՈԱԿ-ի ֆինանսատնտեսական կայունության ապահովմանը, կարողությունների զարգացման ու մասնագիտական անձնակազմի վերապատրաստմանն ու որակի բարելավմանը։
VI. ՌԱԶՄԱՎԱՐՈՒԹՅԱՆ ԿԱՏԱՐՈՂԱԿԱՆԻ ՑՈՒՑԱՆԻՇՆԵՐ

11.  Ռազմավարության կատարողականի ցուցանիշներ են․
1) Որակական՝
ա․ Պարկի կառավարման բարելավում,
բ․ պատշաճ պահպանության իրականացում,

գ․Պարկի բնական պաշարների կայուն օգտագործում,
դ․ ներդրումների  համար բարենպաստ միջավայրի ստեղծում,
գ․ զբոսաշրջային սեզոնը մինչև 12 ամիս երկարաձգելու հնարավորություն,

դ․ միջազգային չափանիշներին և արդի պահանջներին համապատասխան ժամանցային ծրագրերի իրականացում,

ե. Պարկի ճանաչելիության ընդլայնում,

զ. կայուն զարգացող տարածքի մոդելի կիրառում,

է․ բնական պաշարների կայուն կառավարում։
2) Քանակական՝

ա․ լճում անհետացման եզրին գտնվող էնդեմիկ ձկնատեսակների վերարտադրության ապահովում,

բ․ լճում կայուն արդյունագործական որսի ապահովում, 
գ․պատասխանատու արդյունագործական ձկնորսության կազմակերպում,
դ․բյուջեից ֆինանսական կախվածության թուլացում,
ե․ժամանակակից չափորոշիչներին համապատասխան հանգստի գոտիների ստեղծում, 

զ․զբոսաշրջիկների թվի ավելացում,
է․տուրիստական երթուղիների ավելացում,
ը․ջրածածկ և ջրածածկման ենթակա անտառտնկարկների մաքրում,
թ. ջրի տակ մնացած շենք-շինությունների ապամոնտաժում։

VII. ՇԱՀԱՌՈՒՆԵՐ

12. Սույն ռազմավարության շահառուներն են Հայաստանի Հանրապետության բնապահպանության, Հայաստանի Հանրապետության ֆինանսների, Հայաստանի Հանրապետության տնտեսական զարգացման և ներդրումների, Հայաստանի Հանրապետության տարածքային կառավարման և զարգացման, Հայաստանի Հանրապետության տրանսպորտի, կապի և տեղեկատվական տեխնոլոգիաների, Հայաստանի Հանրապետության էներգետիկ ենթակառուցվածքների և բնական պաշարների, Հայաստանի Հանրապետության առողջապահության, Հայաստանի Հանրապետության արտակարգ իրավիճակների, Հայաստանի Հանրապետության մշակույթի, ՀՀ սփյուռքի, Հայաստանի Հանրապետության արդարադատության նախարարությունները, Հայաստանի Հանրապետության կառավարությանն առընթեր քաղաքաշինության պետական կոմիտեն, բիզնես-սեկտորը, գիտական և ուսումնական կազմակերպությունները, հասարակական կազմակերպությունները և այլ իրավաբանական և ֆիզիկական անձինք:
13. Սույն ռազմավարությամբ նախատեսված գործողություններն ապահովող միջոցառումների ղեկավարումն իրականացնելու է Հայաստանի Հանրապետության բնապահպանության նախարարությունը:

VIII.  ՖԻՆԱՆՍԱԿԱՆ ԳՆԱՀԱՏԱԿԱՆ
14.  Սույն ռազմավարությունից բխող միջոցառումների իրականացման համար պահանջվող ծախսերի ֆինանսավորումն ապահովելու է հիմնականում միջազգային և մասնավոր ներդրումների, ՀՀ պետական բյուջեի, բնապահպանության միջոցառումների ֆինանսավորման գործող մեխանիզմների վերանայման և նորարարական մեխանիզմների (գործիքակազմերի) ներդրման հաշվին կամ միջոցով։
15. Յուրաքանչյուր միջոցառման իրականացման համար անհրաժեշտ ֆինանսական նախնական գնահատականը ներկայացված է Հավելված N2-ում։

16. Առաջարկվում է ֆինանսական միջոցներ գեներացնող հետևյալ համակարգերի ներդրում՝ 
1) Պարկի առափնյա տարածքների վարձակալների կողմից պայմանագրերով նախատեսված տնտեսական գործունեություն չիրականացնելու դեպքում՝ հողամասերի վարձավճարների ավելացում։
2) Սևանա լճի շրջակա միջավայրի և բնական ռեսուրսների պահպանությանը, բարելավմանը և վերականգնմանը նպատակաուղղվող ֆինանսական ռեսուրսների ծավալների ավելացման նպատակով «Բնապահպանական միջոցառումներ՝ երկրի արտաքին պարտքի դիմաց» և «Պետություն-մասնավոր հատված» համագործակցության վրա հիմնված ֆինանսավորման մեխանիզմների, բնապահպանական, այդ թվում՝ համայնքային հիմնադրամների, ինչպես նաև քաղաքացիական շրջանառու ներդրումային հիմնադրամների ստեղծում և գործադրում, բնապահպանական միջազգային կոնվենցիաներով նախատեսված տեխնիկական և ֆինանսական օժանդակության հնարավորությունների և խողովակների ամբողջական օգտագործում.

3) Սևանի իշխանի պաշարների վերականգնման և ձկնաբուծության զարգացման հիմնադրամի միջոցների ակտիվ ներգրավում Սևանա լճի էկոլոգիական հավասարակշռության շարունակական վերականգնման և պահպանության համար պահանջվող լրացուցիչ ծախսերի ֆինանսավորման նպատակով:
IX. ԱՄՓՈՓ ԵԶՐԱԿԱՑՈՒԹՅՈՒՆ
17. Սույն ռազմավարության և միջոցառումների ծրագրերի իրականացման արդյունքում ակնկալվում է Պարկի տարիներ շարունակ կարգավորման և լուծման կարիք ունեցող խնդիրների ուղղությամբ որոշակի նպատակաուղղված միջոցառումների իրականացում: Այդ ծրագրերի իրականացման արդյունքում ակնկալվում է Սևանա լճում և դրա ջրհավաք ավազանում ստեղծել բարձր ռեկրեացիոն ինդուստրիայի զարգացած միասնական համակարգ, որը կդառնա այս տարածաշրջանի բարձր եկամտաբեր, աշխատատար և էկոլոգիապես համեմատաբար անվնաս հեռանկարային տնտեսաճյուղ: Այն կզարգանա ռեկրեացիոն ինդուստրիայի համալիր ծրագրի և ռեկրեացիոն տարածագործառնական հատակագծման և դրա հիման վրա համալիր կառույցների ստեղծման ճանապարհով:
18. «Սևան» ազգային պարկի հենքի վրա կենսոլորտային պահպանավայրի ստեղծումը կապահովի տարածքի համար միջազգային ճանաչում՝ դրա կարևոր էկոլոգիական և մշակութային արժեքների շնորհիվ: Այն կապահովի նաև տեղական պարտավորությունների և տեղական հնարավորությունների վրա հիմնված մի մեխանիզմի գործունեություն, որն ուղղված է տարածքում պաշարների օգտագործման պատշաճ կառավարմանը, անհրաժեշտության դեպքում նաև պահպանությանը՝ ներկա և ապագա սերունդներին աջակցելու համար: Կենսոլորտային պահպանավայրի ստեղծումը նշանակում է միջազգային կարևորություն ունեցող տարածքի առկայություն, որտեղ կայուն զարգացման և բնապահպանական ջանքերը ներդաշնակ են: Կենսոլորտային պահպանավայրում կարևորվում են համայնքների վրա հիմնված ջանքերը, որոնք ուղղված են հողային և այլ պաշարների կառավարմանը, որոնք կնպաստեն կայուն տնտեսական գործողություններին: Սևան ազգային պարկի հիման վրա կենսոլորտային պահպանավայրի ստեղծումը կարող է բարձրացնել տեղական բնակչության, քաղաքացիների և պետական մարմինների իրազեկությունը շրջակա միջավայրի և զարգացման վերաբերյալ: Այն կարող է աջակցել տարբեր աղբյուրներից լրացուցիչ ֆինանսավորման հայթայթմանը:

19.  Պարկի և ՊՈԱԿ-ի առջև ծառացած խնդիրների կարգավորումը կհանգեցնի նրան, որ Պարկը հայտնի կլինի որպես միջազգային չափորոշիչներին համապատասխան, Պարկի աշխատակիցների և բուֆերային գոտու համայնքների համատեղ կառավարման միջոցով պահպանվող, շուրջտարյա զբոսաշրջային սեզոնով ապահովված յուրահատուկ բնության հատուկ պահպանվող տարածք:
